
Siwan 
tapduu katau 
kuut musa 
kautdu gwenduat 
kana sandewana 
yuwatakak tapduk 
Pasova gwen kanim ngang 
natake Jesuat nikatda Betani 
yot gapmane kukumang. 
Tupa wanggapmane nana 
aminu tapatu umana 
Lasaras ngang iniking. Jesuta 
waapasimu akumbut katangga gatu 
tangenakut. 



Nawatna 
Mariata 
yangga kapanga 
kaya take siknga 
takngatu umana 
nart ngang yanikaingu 
manina buyambam sikngata 
usikuu tekngatusim takapu 
Jesue kepine 
tukngwamban pukukut. 
Tukngwamban pukuwan 
Mariata gwapak danggamnata 
pasiwa kuking. Siwan yangga 
waakngatane kapanga take siknga akngata 
you wagwene tawamban sandekut. 



Tapduu waomune pandetna 12-pat nana tapatu umana 
Judas Iskeriot yot gapmane nanaapa. Ita Jesu 
yeuyamikge natake Anutue yot 
takwan gwene pasiya amindane 
takeakwakge kukut. 



Kuke yaniwan natake Apbakngake  mani kundu 
imuningge yawa kekekakut. Siwan Jundasda 
tuwanguke kepi takngatu kake 
tapduu gwendune wa aminde 
katakngane yamikge tawakut. 



Siwan Jesuta ninikut taknga 
tasike Pasova tapduk gwende 
nanamu tandakngakumang. Siwan 
atnayuwatna Jesuta poyak pake 
Anutu inimbakngake apuke 
pandetnae nimuke anzing ninikut, 
“Ginda pake nanong. A natane 
gupma,” ngang ninikut. 



Niniwan pake poyau wa nana 
puyuwana kap wainu gomdu take 
Anutu inimbakngakenga nimuke 
anzing ninikut, “Ginu kuupbamda 
anggomune tangopnong. Sanga wa 
natane daknga. Nata kungwake 
daknga tungwaba Anututa wamu 
kwikwiknga kayuk kaknga yawan 
kekekawik.” 



“Nata kungwake daknga tukngwaba 
Anututa banip zikaa akngana 
tapan tekwamban aminbamdane 
waiakngana sandeyamikge 
tukngwambit.”



“Saimon! Saimon! Gata natapso! Setenda gin tasiwan 
siningge gwa yawan natake Anututa katekut. Unzing 
gotda nanamdane ooya puyapakuuwan buyata ayuaing 
binga gin pasiwan siningge yakut. Ita yawan katewan 
ngana nata tumuk wamu ga gatanggamikge gwa yat. 
Gata Anutue natapi kekeknga singgak kakngata wena 
siyak.”



“Siwan masande ga tapi tekwamban apuke gata notda 
papi kekekanong,” ngang iniwan, “Apa! Aana. Nata 
kaautde gaat kusimde na gwa tandakngake gatu gaat 
kuut kumzimde kuut tandakngat,” ngang inikut. 
Iniwan yake anzing inikut, “Pita. Nata ganiwa natapso. 
Apmanu zikaa anggwene taakga sipmaat sipduat dua 
yawawan gata na Jesue 
dua nataat ngang 
yawiyak,” ngang 
inikut. 



Siwan Jesuat ninu 
pandetnaatda keu 
Getsemani ngang 
inikaing komune 
kukumang. Kukenga 
pandetna anzing ninikut, 
“Ginu ane pukwike yuwawa 
nata atune kuke tumuk 
wam yawit,” ngang ninike 
tumuk wamu anzing yakut, 
“O nan! Gata sanga 
kuupbam atasinangaapa.” 



“Gata meya wa kawit 
taknga asandekngamuyo. 
Ngana ga nae banip ma 
tawambim. Aho. Gata 
gikae banip tawamso,” 
ngang yakut. 



Unzingge Judasda amak aminu kundu gatu Anutue yot 
takwan gwene kayuya aminu kundu ngang papan keu 
wakomune apbing. Aminu wa apbingu Anutue yot 
takwan gwene pasiya amindane take akwakat 
gatu Ferisi amikatda yanipewa 
apbing. Apuke lam gwegwen gatu 
baakatap gatapakapuke sanga 
amakgane pake apbing. 



“Gata take ngang yawinu ninda paipda zipna,” ngang 
yake pandetna tapatuta Anutue yot takwan gwene 
pasiya amindane tupan tapatane puya amina tapatu 
paipda maakngi siya saaknana daka 
apatdewan pimakut. Patdewan pimapan 
kake, “Tenong,” ngang Jesuta 
yanike aminu waapae 
maakngine katakngita gatuna 
wasiwan take sikut. 



Siwan wamu waaknga yawan puyuwana tanggaganuke 
takuke kuku Anututane yot takwan gwene pasiya 
aminu tupan tapae yotnane takowawa Pitata 
masa masa kuyawakut. 
Siwan katau kepman 
sake aike pukwiwawa 
Pita kuut wa amikat 
gatake undang 
pukwiking.



Unzing yawan Anutue yot 
takwan gwene pasiya 
aminde tupan tapatane 
puya aminu tapatu 
Pitata baaknga 
patdekut tapaat nana 
tapatuta anzing inikut, 
“Siakan siknga! Nata ga 
ganduwawa iat puyaangane 
yuwawat gandut,” ngang iniwan 
gatuna yake, “Aho,” ngang yakut. 
Yawan zetgaman taakga wamu 
ayakut. Natdeke epu daman 
gweneta kepman kuke kwanamu 
kumzang sikut. 



Siwan kuupbamda enake i take 
Pailatde takuke temanggaganuke 
anzing yaking, “Ninda kawatna 
aminu aapata keu ayuamang komune 
nana amindane musia pangenake 
gavmankat amningge 
yanike Sisae takis 
imunimde ayandakngake 
anzing yanggak, ‘Anututa 
na tapan Krais 

akgatandamuya apa dakngake 
yuke na buyambam tapa,’ ngang 

yanggak,” ngang yaking. 



Yawa natake Pailatda anzing 
inikwaikut, “Ga Judia amindane 
buyambam tapa ba dasing,” ngang 
iniwan, “Gika unzing unin yanggayak,” 
ngang inikut. Siwan 
Pailatda wamu gatu 
Jesu sandetewan 
kuwikge yanikut. Yaniwan 
ngana anzing 
yanggamataking, “Amin 

saamdakane tanguyo! 
Amin saamdakane tanguyo,” 

ngang yaking. 



Pailatda Jesu amin saamdakane 
tangutningge yawan kekekakut. 
Unzingge amak aminda Jesu 
tapa ita inane amin saamdaka 
gwaamukut. Gwaamutakuke yot 
gapma teke keu komdu umana 
gwapak gwikgwit ngang inikaing 
komune kukut. Sike Hibru wam 
tanganu Golgota ngang inikaing.



Sike keu waomune i amin saamdakane 
tanguking. Siwan wawi tapaaya kuut 
iat gatake kaukaut zipbing. Siwan 
Jesu banakan tanguking. 



Siwan gunzitda akungwake yuwawan tauu buyambam 
sanu Anutue yot takwan gwende gwabok gwaune 
mitapbingu wasanu gatukande ina wesiwan saa 
dakngakut. Siwan Jesuta apaa siknga 
anzing yakut, “Nan! Natane 
uyunga gae katakgane teat,” 
ngang yake akumbut. 



Ita Arimatia yot gapmane nana 
waapa sios kaunsil aminu tapatu. 
Siwan umana take siknga. 
Waapata tapduknga 
Anututa amin panangge 
tasinggak kakngata 
apikge akayuak. 
Siwan kwepna 
yuwatakak  

tapduk gwenu   
apikge apmanu 

sangaapa 
tandakngananga 

tapduk ngang natake 
bangee siwana 

Josepda bania gitna 
siwan ita Pailatde 

kuke Jesutane 
gupnasan tanangge 

yakut. 



Iniwan Josepda kuku tauu 
kwaknga sandu usike takapu 
Jesutane gupnasan takepuke 
tauk kwakga tapa kopan 
supgapbau matmatde 
tasiking dakane 
tekut. Teke 
Josepda suu 
gwendu ikomban

apu sup gapbatde 
ganangi 

umukusikut.



Sike kwep tapduknga yuwatakak 
gwendane sanga gwa 
tandakngaking 
gwekatangu Anutue yot 
takwan gwene pasiya 
amindane 
takeakwakat gatu 
Ferisi amikatda 
Pailatde kundoke 
              anzing 

                            iniking,  
                       “Buyambamtapa.” 



“Ninda wamu takngatu kem aminu 
waapata kayuk yuke yakut takngae 
natanggamatakamang 
kaknga ngang 
ganinim. Ita anzing 
yakut, ‘Tapduu 
gweaat gwenduat 
yukenga na gatuna 
enawit,‛ ngang 
             yakut.” 



Iniwa yake anzing yanikut, “Ginda 
aminu akayutnanga kundu 
pake yanipewa kuke 
katak siknga matmat 
gapma kayutnong,” 
ngang yaniwan kuke 
matmat gapmane 
tuwangu sup gwene 
pasap tasike 
              amak 

                             aminu 
                            kundu 
                    akayutningge peking.



Siwan yuwatakak tapduk gwenu gwa 
sandewan kepda kwakawana 
sande tembana siknga Maria 
Magdala yot gapmane 
nanaapaat gatu itane 
tangenaatda enake 
matmat supgapbat 
kom kanangge 
kukumayak. 



Kuwawat ngana miyamunu 
buyambam siwan Anututane 
angelata enane 
sikngaatangga epu sup 
gwen ikotakweke 
wagwene engatangan 
pukwikut.

Siwan amak aminu 
akayuking aminda 
kagwauke dandai 
kumzang yamuba 
kupsa amin binga 

dakngaking. 



Dakngake yuwawa maya waapaatda 
apat angelata anzing yanikut, 
“Ma gwaubat. Jesu amin 
saamdakane tanguwa 
kumbut tapae 
apukamayak ngang 
danduat.” 



“Waapata andang dua. Kungwake 
gatuna gweawit ngang yakut 
takngakan gwa gweak. Apu 
ita yukut komu kason.”



Yaniwan natake kumzang gwauke 
zetgaman matmat wagwenu teke 
ngana baniaatang apbakngayuk 
pandetna nininangge isapmake 
apbumayak. 



Isapmake apuwawat Jesuta wesim 
apu gaak wam yanikut. Gaak wam 
yaniwan natake waapaatda Jesue 
kepine katakngata take 
inimbakngakumayak.



Siwan masande pandetna katau kuut musaat 
kepianganu tapatu ngang pukwike nanam naking. 
Nawawa Jesuta une anggaman apan kaking. Apan 

kawawa ita wa aminu aminbamda kawawa ita gatuna 
kayuk enakutde yaniwa ngana yamandet sike siakan 
ngang dua natapbing kakngae kaanga yanikut. Siwan 

Buyambam tapa Jesuta wamu yawan puyuwana 
Anututa i take enandang takopbut. Takopan ita 

kekekngana kayaapa dakngake Anututane 
kataknga siyaapane yuak.



John 3:16
Ngan. Anutue waaknga awiapatakan 

yuak. Ngana Anututa aminbamu 
kepdakane nana aminde butaya 

siknga natayamukut. Butaya siknga 
natayamuke waaknga awia 

waapa dua kotnakut. 



John 3:16

Dua kotnake keune nana aminda wena   
siningge dua natapbut. Aho. Aminu itane 
waaknga awia waapae natapa kekekawiu  
       wa aminda wena dua sike kayuk 
       yutnanga aknga pake asinggan 
           asinggan yutningge take 
            natake dua kotnakut.



Rom 3:23 Sike wamu waaknga anzing. Aminu kuupbam 
Jesu Kraisde natapa kekeknga siwik aminda Anutue 

nomune gitna yutning. Ngan. Anututa aminu tapatue dua 
gwauke kuupbamde buya takngatukan usanziwik. 

Dasingge? Aminu kuupbam Judia nana amikat gatu keu 
komduine nana amikat ngangga waiakngana tawake 

tasiwawa Anututa kawan take dua singgak. Siwan ngana 
aminda Jesu Kraisde natapa kekeknga siwiu Anututa 

kawan take siwan wa aminda Anutue nomune gitna yutning.

Rom 6:23 Ngan. Waiakngana tasiwawa buya aawan 
akumning. Ngana Jesu Kraisda gataniman Anututa ninde 
butaya natanimuke sanga moo siknga tasikut taknga buya 

aawan ninda Anutuat gatake asinggan asinggan unekan 
yutnim.



Hibru 9:27 Siwan ninu atnataamang. Aminu kuupbamda 
sipdune akumning. Akupana masande Anututa wa 

amindane wamna usanziwik.

Efesas 2:8,9 Ginu atnataaing. Anututa ginu wa sandekuu 
ita ina banipda siwan musip kwikwiu ginu Jesue natapa 

kekekanggak aminde natandamuke toknga ginde 
yutdamukut takngane ginu sandekut. Sike ita ginu wa 
sandekuu ginda kepi nomana sukuwa dandupan take 

sikutde natake dua sandekut. Aho. Sanga wa sandekut 
taknga Anututa ina banipda siwan ginde musip kwikwiu 

natandamukut. Natandamuke ita ina banipda siwan 
gindane musipza pangenawan ginda waiakngasa bitateke 

ie natapa kekekakut. Ginda ie natapa kekekawan danduke 
ita toknga pananga akngane ginu sandekut. Ngan. 

Ginda gisa banipda siwan dua Anutue 
natapa kekekakut. Aho. 



Ita ina gindane musipza pangenawan ginda ie natapa 
kekekawan ginu sandekut. Unzingge ginda gisane umanza 

yapangenatnanga dua. Wena. 

Rom 10:9,10 Siwan wamu waaknga anzing. Gata 
musipbaatang natake Anututa Jesu akumbut katangga 
tangenakut takngae natapi siakan siwan Jesu waapae 

natane Buyambam tapana ngang yakapinu Anututa gatane 
waiakngaka asandekgamik. Ngan. Aminu musiaatangu 

Jesue natapan siakan siwanu Anututa kawan amin noman 
siwik. Sike aminu waapata Jesue natake Buyambam 

tapana ngang yakapanu Anututa waiakngana 
asandekngamik. 



Jon 3:16,17 “Ngan. Anutue waaknga awiapatakan yuak. 
Ngana Anututa aminbamu kepdakane nana aminde butaya 
siknga natayamukut. Butaya siknga natayamuke waaknga 

awia waapa dua kotnakut. Dua kotnake keune nana 
aminda wena siningge dua natapbut. Aho. Aminu itane 

waaknga awia waapae natapa kekekawiu wa aminda wena 
dua sike kayuk yutnanga aknga pake asinggan asinggan 

yutningge take natake dua kotnakut. Anututa dua 
kotnake itane waaknga ngang initewan keune epuke ita 
amin usanzike toknga yamuyaapa binga dakngake dua 

tasiwikge initewan epbut. Wena. Ita initewan epuke wa 
amin papan kayuk asinggan asinggan yutningge epbut.”



1 Jon 5:11-13 Siwan wamu wa Anututa ninde nininggak 
kaknga anzing. Anututa ninde sanga kayuk asinggan 
asinggan yutnanga aknga gwa nimukut. Sike kayuk 

yutnanga waakngatane toiknga Anututane waaknga unin.
Siwan aminda Anututane waakngaat musia takngatukan 
natake unekan binga gatake yuamayau waapata kayuk 

yutnanga aknga take yuak kapa unin. Siwan ngana aminu 
Anututane waakngaat dua gatake yuamayau waapata 

kayuk yutnanga akngana wena. Siwan nata wamu 
waakngae natake ginu Jesu Anututane waaknga sikngaapa 

ngang natapa kekekanggak aminde matandamunggat. 
Ginda natake ninu kayuk asinggan yutnanga aknga gitna 

gwa take yuamang ngang natapa kekeknga siwikge natake 
wamu waaknga ginde matandamunggat.



Matyu 26-28; Luk 22-24; Jon 13-21 

